
Hizkuntzei, Curriculumari eta 
Ikasle Etorkinei buruzko III. 
Jardunaldiak

Deustuko Unibertsitateak Hizkuntzei, 
Curriculumari eta Ikasle Immigranteei 
buruzko III. Jardunaldiak antolatu zituen 
apirilaren 8rako eta 9rako, honako goiburu 
honekin: Komunikazio linguistikoko 
gaitasuna programatzea eta ebaluatzea. 
Asmoa hauxe izan zen: ikasle etorkinei 
bigarren hizkuntzak irakasten diharduten 
irakasleen profilen eta prestakuntzako 
beharrizanen inguruko ekarpenak 
eskaintzea. Hizkuntza errefortzuko 
irakasleentzat, aholkulari eta ikertzaileentzat 
prestatu ziren jardunaldiotan, bigarren 
hizkuntzak immigranteei irakasteko sarea 
(RESLI) aurkeztu zen. Unibertsitateko 
irakasleek eta Cervantes Institutukoek parte 
hartu zuten hizlari gisa topaketa horietan. 
Beste gai batzuen artean, espainiera 2. 
hizkuntza gisa derrigorrezko hezkuntzan 
menderatzeko proben balioa eta prestaketa 
aztertu zen, baita DBHko atzerriko 
ikasleentzako ebaluazioaren diseinua ere. 
Jardunaldietan aurkeztu zen Inmigración y 
aprendizaje de lenguas en comunidades con 
dos lenguas oficiales liburua ere. Autoreak 
Jasone Cenoz eta Xabier Etxague dira, 
Euskal Herriko Unibertsitatekoak. Horrez 
gain, mahai-inguru bat ere egin zen honako 
gaiaren inguruan: «Evaluación: análisis 
e interpretación de resultados». Bertan, 
Francisco Lunak, Irakas-sistema Ebaluatu eta 
Ikertzeko Erakundekoak (ISEI/IVEI), EAEko 
ikasle atzerritarren ebaluazioaren lehenengo 
emaitzak eskaini zituen.

Turismoko Unibertsitate 
arteko Sarearen topaketa 
Donostian

Deustuko Unibertsitateko Donostiako 
campusak Intur Sarearen (Turismoko 
Unibertsitate arteko Sarearen) lan-
saioak hartu zituen martxoaren 24an eta 
25ean, Luis Valdés doktorea (Oviedoko 
Unibertsitatea) buru zela. Topaketa Gizarte 
eta Giza Zientzien Fakultateko Turismo 
Sailak antolatuta egon zen, Fakultate bereko 
Aisiazko Ikaskuntzen laguntzarekin. Jorratu 
zen gaietariko bat izan zen Turismoko 
Ikerketa Zientifikoaren Informazio Sistema 
Interneten bidez (SICTUR). Sistema horrek 
Turismoko lehiakortasun teknologikoa eta 
zientifikoa hobetzeko modua ematen du. 
Izan ere, 2009an lankidetza hitzarmen 
bat sinatu zen sistema horren inguruan 
Espainiako Turismo Institutuaren (Turespaña), 
Berrikuntzaren Kudeaketako eta Teknologia 
Turistikoen Estatuko Elkartearen (SEGITTUR) 
eta Intur Sarea une hartan osatzen zuten 
unibertsitateen artean. 

DBSk Multinational MBA 
programari amaiera eman zion, 
Iñaki Azkuna bertan zela

Bilboko alkate Iñaki Azkuna bertan 
zela egin zen, apirilaren 2an, Deusto 
Business Schoolen Global Executive 
MBA Multinational (MMBA) masterreko 
1. promoziokoen graduazio ekitaldia. 
Programa hori Adolfo School of 
Managementekin batera eskaintzen du 
DBSk eta espainiar eta latinoamerikar 
enpresa globalen goi mailako zuzendariek 
parte hartzen dute, Cemex, BBVA, 
Santander edo Banesto bezalako 

enpresetakoek. Martxoaren 28tik 
apirilaren 1era bitarteko astean izan zen 
programa horretako azkeneko modulua. 
Izan ere, MMBAko moduluei esker, 
hainbat kontinente ezagutu daitezke, 
Bilboz gain, Miamin, Santiagon (Txile) 
eta Hyderabaden (India) eskaintzen baita 
programa. Ikastaroaren azken astean, 
parte hartzaileek iraunkortasunean eta 
balioa sortzeko era berrietan sakondu 
zuten, eta, irakasle bisitarien artean, 
iraunkortasunaren arloko aditurik 
garrantzitsuenak eduki zituzten: Phil 
Mirvis eta Andreas Rasche, besteak beste. 

Luis Gordillo irakasleak Nicolás 
Pérez Serrano saria jaso du, 
Konstituzio Zuzenbideko tesirik 
onenagatik

Luis Gordillo irakasleak Nicolás Pérez 
Serrano saria jaso du, Konstituzio 

Zuzenbideko tesirik onenagatik. Gordillo 
irakaslea Zuzenbideko doktorea da, 
«Europako doktore» aipamena duena, 
eta Unibertsitateko Zuzenbide Publikoko 
Saileko irakaslea da. «Las relaciones 
entre ordenamientos de naturaleza 
constitucional» tesia 2010eko otsailaren 
4an irakurri zuen Unibertsitateko Gradu 
aretoan, bikain cum laude kalifikazioa 
eman ziotelarik, aho batez. Saria ezarri 
zenetik hona, 30 urtetan, lehenengoz 
eman zaio saria publikoa ez den 
unibertsitate batean defenditu den tesi 
bati, eta lehenengoz eman zaio saria 
Euskal Herriko unibertsitate batean 
defenditutako tesi bati. Sariaren izena 
Nicolás Pérez Serrano da eta urtero 
ematen du (sari bakarra urtean eta 
aipamen bereziren bat) Presidentzia 
Ministerioari atxikitako Ikasketa Politiko 
eta Konstituzionalen Zentroak. Espainiako 
saririk garrantzitsuena da Konstituzio 
Zuzenbideko tesien artean.

